
					Prawfddarllenwyd y dudalen hon


Na, nid dy hunan chwaith: r'oedd yno Un

Ffyddlonach wrth dy ochr na dy wraig;

Cymerodd dy ofidiau arno'i hun,

Gan osod dy gerddediad ar y graig:

Mewn bywyd, ac mewn iechyd d'arwain wnai;

A phan êst di i d'wll'wch tew y glýn

O olwg dy gyfeillion, gwyddem mai

Efe oedd dy arweinydd y pryd hyn.



Tri chwarter diwrnod gefaist yn y gwaith

Ti "roddaist heibio" 'n gynnar y prydnawn:

Ond Llyfr y Cyfrif, mewn diamwys iaith,

A ddengys wrth dy enw "ddiwrnod llawn"!

Difefl ymroddiad—ymegnïad llwyr—

Nodweddai'th fywyd yma ar y llawr;

A'r Brenin alwodd arnat cyn yr hwyr—

"Was da a ffyddlawn, tyr'd i'r swper mawr! "



Gwell genyt oedd, mi wn, y gwaith na'r wledd,

A dyna p'am yr oedaist braidd yn hir

Heb ufuddhau—nid ofni'r glýn a'r bedd

Ond awydd eilwaith gael pregethu'r gwir:

Ond llaw dy Feistr gododd gwr y llen,

Er mwyn it weled cyfoeth llawn y bwrdd;

A'r foment hono syrthiodd yr holl gèn

Oddiar dy lygaid—tithau est i ffwrdd!

